Հ. Գզրարյան        

         Էլեկտրոնային բիզնես

Թեմա 1. Էլեկտրոնային կոմերցիայի զարգացման պատմությունը, էությունն ու կառուցվածքը:
1.1 Էլեկտրոնային կոմերցիայի զարգացման պատմությունը
Հասարակության կյանքի, աշխատանքի, ապրանքային և ֆինանսական շուկաների, կառավարման համակարգի ու որոշումների ընդունման մակարդակը էապես կախված է տեղեկատվական տեխնոլոգիաների օգտագործման աստիճանից, համապատասխան ենթակառուցվածքի զարգացումից: Ինֆորմացիոն տնտեսության ձևավորմանը հանգեցնող գործընթացների մասին սկսեցին խոսել դեռևս 20-րդ դարի 70-ական թվականներին (Փ. Դրաքերը, ՈՒ. Մարտինը և այլոք): Այդ գործընթացների հիմքը հանդիսանում էր տեղեկատվական և հեռահաղորդակցության տեխնոլոգիաների արագ զարգացումը, համակարգչի վերափոխվումը որպես աշխատանքի դոմինանտ առարկա, ինչպես նաև տվյալների փոխանցման ցանցերի ընդլայնվումը: Բացի դրանից տեղեկատվությամբ փոխանակվելը այնքան է օպտիմացվել, որ կատարվում է ոչ միայն ռեսուրսների ու ժամանակի խնայողություն, այլև հասարակական արտադրության, բաշխման և սպառման ավանդույթների ու հիմնադրույթների փոփոխություն:
Ժամանակակից գործարարությունը բնութագրվում է մատակարար կազմակերպությունների հնարավորությունների մշտական աճով, ինչը հանգեցնում է գլոբալ մրցակցության ընդլայնմանը, հետևաբար նաև ապրանքների և ծառայությունների որակի բարձրացմանը: Ամբողջ աշխարհի կազմակերպությունները փոխում են իրենց բիզնեսի կազմակերպման և կառավարման մեթոդները: Կատարվում է նախկին հիերարխիկ համակարգից ձերբազատվում, վերանում են կազմակերպության բաժինների միջև արգելքները, ավելի ու ավելի է շատանում տեղեկատվական համակարգերով աշխատել նախընտրող աշխատակիցների քանակը:
Այսօր զարգացած պետությունների արդեն իսկ նկատելի տնտեսական աճը, չի կարող կապված լինել միայն օգտագործվող համակարգիչների քանակական աճի հետ: Առանցքային նշանակություն ունի դրանց համախմբումը ընդհանուր ցանցով:

Էլեկտրոնային կոմերցիան ունի ինտենսիվ զարգացման պատմություն: Էլեկտրոնային կոմերցիայի առաջին համակարգերը և մեթոդները իրենց ծագման համար պարտական են ավիատոմսերի և պլաստիկ քարտերի վաճառքի ավտոմատացման տեխնոլոգիաների առաջացմանը և կազմակերպության ռեսուրսների կառավարման ավտոմատացման համակարգերի կառուցմանը:
Էլեկտրոնային կոմերցիայի սկիզբը կարելի է համարել 1960 թվականը, երբ Ամերիկյան ավիաուղիներ և IBM ընկերությունները ձեռնամուխ եղան չվերթներում տեղերի ամրագրման գործընթացի ավտոմատացման համակարգի ստեղծմանը, որը կոչվում էր SABRE (Semi-Automatic Business Research Environment – կիսաավտոմատացված սարքավորում կոմերցիոն ուսումնասիրությունների համար): Արդեն 4 տարի անց տերմինալները տեղակայված էին ավելի քան 50 քաղաքներում և հեռախոսագծի օգնությամբ միացված լինելով SABRE համակարգին` օրական ընդունում էին ուղևորների տեղերի ամրագրման 26 հազար պատվեր:
60-ական թվականների կեսերին առաջին անգամ ի հայտ եկան կրեդիտային քարտերը, որոնք տալիս էին ֆինանսահաշվարկային գործողությունների ավտոմատացման հնարավորություն:
1966թ. Բոբ Թեյլորը ստացավ պետական ֆինանսավորում 1 մլն. դոլարի չափով ԱՐՓԱ (ARPA - Advanced Research Project Agency) փորձնական համակարգչային ցանցի ստեղծման նախագծի իրականացման համար: Սկզբնական շրջանում այդպիսի շատ ուսումնասիրություններ հովանավորվում էին ԱՄՆ-ի պաշտպանության նախարարության կողմից: Այդ մշակումների նպատակը ընդլայնված ցանցի ստեղծումն էր, որը կկարողանար գործել նույնիսկ ԱՄՆ-ի և ԽՍՀՄ-ի միջև միջուկային պատերազմի ծագման դեպքում, երբ շատ ավանդական տեղեկատվական միջոցներ կարող էին հայտնվել անաշխատունակ վիճակում:
1969թ-ի հոկտեմբերի 20-ին Կալիֆորնիայի համալսարանի մի խումբ գիտնականներ փորձեցին միացնել իրենց համակարգիչը Ստենֆորդի հետազոտական ինստիտուտի համակարգչի հետ, ինչը նրանց հաջողվեց և փաստորեն ստեղծվեց առաջին համակարջչային ցանցը: Այս փորձարկման հաջող ելքը ցույց տվեց, որ համակարգիչները հեշտորեն կարող են միմյանց հետ միանալ` օգտագործելով հեռախոսային գիծը:
60-ական թվականների վերջում պլաստիկ քարտերի սպասարկման երկու ամերիկյան գլոբալ համակարգերի ստեղծողներ` Ամերիկյան բանկը և Ներբանկային քարտերի ասոցիացիան կազմակերպեցին քարտերի համատեղ ուղարկում փոստի միջոցով, որը հանգեցրեց քարտ օգտագործողների թվի կտրուկ աճին: Դրա հետ մեկտեղ աճում էր այն կազմակերպությունների թիվը, որոնք աշխատում էին տվյալ քարտերով: Այդ ակցիան ստիպեց ամերիկյան մնացած բանկերին, որոնք ունեին սեփական լոկալ քարտային համակարգեր, միանալ գոյություն ունեցող գլոբալ համակարգերից որևէ մեկին: Հետագայում AMERICAN EXPRESS քարտային համակարգը (Ամերիկյան բանկը) դարձավ առաջատարը այդ ոլորտում:
70-ական թվականների կեսերին առաջին անգամ սկսեցին օգտագործել միջոցներ` տեղեկատվության էլեկտրոնային փոխանակման (EDI) և էլեկտրոնային ֆինանսական փոխանցման համար: Թերությունը կայանում էր նրանում, որ այդ տեխնոլոգիաների կիրառման համար պահանջվում էր չափազանց բարձր ներդրումները, որը կարողանում էին իրենց թույլ տալ միայն խոշոր բանկերը և կազմակերպությունները:
1976 թվականին Ստենֆորդի համալսարանի երկու երիտասարդ ամերիկացի մաթեմաթիկոսների կողմից տրվեց թվային ստորագրության գաղափարի առավել լիարժեք ձևակերպում` որպես էլեկտրոնային փաստաթղթի օրինականությունը և հեղինակային իրավունքը հաստատող օրինական միջոցի:
1977 թվականի մայիսի 9-ին կայացավ ֆինանսական հաղորդագրությունների փոխանցման S.W.I.F.T (Society for Worldwide Interbank Financial Telecommunication-համաշխարհային միջբանկային ֆինանսական հեռահաղորդակցությունների ընկերակցություն) միջբանկային ցանցի պաշտոնական բացումը: Ցանցի գործածման սկզբնական շրջանում այն օգտագործում էին Եվրոպայի և Հյուսիսային Ամերիկայի շուրջ 15 երկրների 513 բանկեր, որոնք ապահովում էին օրական 500 հազար հաղորդագրությունների ծավալով հոսք: Ներկայումս S.W.I.F.T-ի կազմի մեջ մտնում է ավելի քան 7000 խոշորագույն կրեդիտային և ֆինանսական կազմակերպություններ աշխարհի 197 երկրներից, որոնց ընդհանուր հոսքի ծավալը կազմում է օրական մոտ 1,5 մլրդ հաղորդագրություն:
70-ական թվականների վերջում Օլիվեր Ուայթը կատարելագործեց 60-ականներում ձևակերպած MRP (նյութական ռեսուրսների պլանավորում) ըմբռնումը` վերանվանելով MRPII, որում նյութական ռեսուրսների պլանավորման հետ մեկտեղ, մաթմոդելավորման մեթոդների օգնությամբ իրականացվում է արտադրական պահանջների պլանավորում և հաշվարկվում են ելակետային տվյալները` ֆինանսական պլանավորման և բյուջեների ձևավորման համար:

1980-ական թվականների սկզբում ԱՄՆ-ում ի հայտ են գալիս հատուկ ծրագրային ապահովման միջոցով փակ էլեկտրոնային ցանցերում հաճախորդների և բանկերի միջև գործարքների իրականացման առաջին համակարգերը:

1983 թվականի հունվարի 1-ին ARPANET ցանցի բոլոր համակարգիչները միաժամանակ նախկին տեղեկատվության փոխանցման NCP արձանագրությունից անցան TCP/IP արձանագրությանը: Այդ օրն ընդունված է համարել Ինտերնետի ծննդյան օրը:
Սկզբնական շրջանում ARPANET ցանցը օգտագործվում էր միայն գիտական և հետազոտական նպատակների համար: Ազգային գիտության հիմնադրամը (National Science Foundation, NSF) 1985 թվականից ակտիվ աշխատանքներ սկսեց ծավալել ակադեմիական 7 գերհամակարգչային կենտրոնները մեկ միասնական ցանցի մեջ ընդգրկելու ուղղությամբ: 1986թ-ին արդեն ստեղծված այդ ցանցն անվանվեց NSFNET և կապվեց ARPANET ցանցի հետ: Հետզհետե NSFNET ցանցին միացան Եվրոպական մի շարք երկրների ցանցեր` որոնք նույնպես օգտագործում էին TCP/IP արձանագրությանը:

80-ական թվականների վերջերին MERIT կազմակերպությունը NSF-ի հետ պայմանագիր կնքեց` NSFNET ցանցի կառավարման արդիականացման վերաբերյալ, որին հաջորդեցին Ինտերնետը կոմերցիոն նպատակներով օգտագործման առաջարկները: Սկզբնական շրջանում դեմ էր այդ առաջարկներին, սակայն հետագայում ընտրվեց փոխզիջումային տարբերակ, որը թույլ էր տալիս կոմերցիոն հոսքերից ստացված եկամուտն ուղղորդել ցանցի ազգային և տեղական կառուցվածքի զարգացմանը:

1989 թվականին կատարվեցին կոմերցիոն առաջին էլեկտրոնային հաղորդակցությունները, որից մեկ տարի հետո World կազմակերպությունը դարձավ կոմերցիոն հիմունքներով առաջին Ինտերնետ ծառայություն մատուցողը (Internet Service Provider): Պարզ դարձավ, որ ցանցը կարող էր զարգանալ առանց պետական հովանավորության, և NSF-ը աստիճանաբար դադարեցրեց ցանցի սպասարկման աշխատանքը:

1989 թվականին Թիմ Բերներս-Լին ստեղծեց World Wide Web (WWW) ստանդարտը: Այս համակարգը հնարավորություն տվեց հեշտացնել տարբեր տիպի (տեքստ, գրաֆիկա, ձայն) տեղեկատվության համատեղ օգտագործումը:

1992 թվականին Մարկ Էնդրիսենի գլխավորությամբ ստեղծվեց առաջին վեբ-բրաուզերը, որը թույլ էր տալիս շրջագայել Ինտերնետում մկնիկի օգնությամբ: Այս բրաուզերը, որը կրում էր "Մոզայիկ" անվանումը, հիմնովին բարձրացնում էր ցանցի հետ շփման մակարդակը` դարձնելով այն հասանելի և մատչելի ցանկացած մարդու համար:

1994 թվականի հոկտեմբերի 13-ին Մարկ Էնդրիսենը և Ջիմ Կլարկը ներկայացրին "Netscape" նոր վեբ-բրաուզերը, որն ընդլայնեց էլեկտրոնային կոմերցիայի հնարավորությունները և զբաղեցրեց ծրագրային արտադրանքների շուկայի հիմնական մասը:

1994 թվականին ծրագրավորող Ջեֆ Բիզոսը հիմնադրեց Amazon ընկերությունը, իսկ 1995 թվականի հուլիսին առաջին էլեկտրոնային խանութը` Amazon-ը բացեց իր կայքը: Էլեկտրոնային խանութի հիմնադիրը հայտարարեց, որ Ինտերնետային վաճառքի շնորհիվ համաշխարհային ցանցը տարեկան կմեծանա ոչ պակաս քան 2000%-ով: Այսօր ընկերությունը ԱՄՆ-ում գրավում է առաջին տեղը գրքերի վաճառքի ծավալով և աշխարհում համարվում է ամենախոշոր Ինտերնետ խանութներից մեկը` տարեկան ապահովելով մոտ 16 մլրդ. ԱՄՆ դոլար շահույթ:

1994 թվականի հոկտեմբերին իր ծառայությունները սկսեց առաջարկել ապրանքների վճարման ուղղությամբ First Virtual կազմակերպությունը, որը հանդիսացավ առաջին էլեկտրոնային վճարման համակարգը Ինտերնետում:

Նույն թվականի վերջին ստեղծվեց առաջին դեբետային էլեկտրոնային վճարման համակարգը` NetCash-ը:

1995 թվականին Forex-ի շուկայում հայտնվեց ինտերնետ-թրեյդինգի համակարգը: Նրանք աշխատում էին շուրջօրյա ռեժիմով և առաջացրեցին ինվեստիցիաների կտրուկ աճ, որոնք կատարում էին անհատ անձիք: Ներկայումս այդպիսի էլեկտրոնային գործարքների օրական համաշխարհային շրջապտույտը գերազանցում է 4 տրիլյոն դոլարը:

1998 թվականի մայիսին Առևտրի Համաշխարհային կազմակերպությունը որոշում ընդունեց ազատել մաքսատուրքերից բոլոր այն տվյալները և ծրագրային ապրանքները, որոնք ձեռք էին բերվում և առաքվում էին Ինտերնետով:

1998 թվականին Ռուսաստանում սկսում է աշխատել առաջին Ինտերնետ-բանքինգ համակարգը, որը մշակվել էր Ավտոբանկի կողմից:

Նույն թվականին Ստենֆորդի համալսարանի շրջանավարտներ` Սերգեյ Բրինի և Լարի Փեյջի կողմից ստեղծվեց Google որոնման համակարգը:

Արդեն 1999 թվականին մեկ տարվա ընթացքում ԱՄՆ-ի պետական մարմինների կողմից կատարած վճարումների 78%-ը իրականացվեց էլեկտրոնային ձևով:

2000 թվականի փետրվարի 7-9 ընկած ժամանակահատվածում խակերները օգտագործեցին տրոյան ծրագրերը DoS հարձակումներ կազմակերպելու համար, որոնք ուղղվեցին էլեկտրոնային կոմերցիայի այնպիսի հսկաներին, ինչպիսիք են Yahoo-ն, Amazon.com-ը, eBay.com-ը, CNN.com-ը և այլն: Այդ երեք օրվա ընթացքում կատարած հարձակումները պաշտոնական տվյալներով կայքերին հասցրեցին 1,2 մլրդ. դոլարի վնաս: Նկատենք, որ միայն Yahoo-ի համակարգչային հզորության ծավալը հավասար է մոտավորապես Եվրոպական ոչ մեծ քաղաքներից մեկի համակարգչային հզորությանը, իսկ այդ հարձակումը կազմակերպված էր Կանադացի 15 տարեկան դպրոցականի կողմից:

Նույնիսկ այսպիսի կարճ շարադրումը, որը չի ընդգրկում էլեկտրոնային փողերի առաջացումը, խոշոր վիրտուալ ընկերությունների և կազմակերպությունների ծննունդը և նման այլ բաներ, միևնույն է արտացոլում է տնտեսական մթնոլորտում այն դինամիկան և իրադարձությունների մաշտաբները, որոնք բերում են գոյություն ունեցող հասարակական արտադրության, բաշխման ու սպառման ձևերի առանցքային վերակառուցմանը:
1.2 Էլեկտրոնային կոմերցիայի էությունը
Էլեկտրոնային կոմերցիա (անգլ. E-commerce) – տնտեսագիտության այն մասնաբաժինն է, որը իր մեջ է ներառում բոլոր ֆինանսական և առևտրաին գործընթացները, որոնք իրականացվում են էլեկտրոնային ձևով հեռահաղորդակցային ցանցերի միջոցով:

Էլեկտրոնային կոմերցիաին են դասվում`
· Էլեկտրոնային փաստաթղթաշրջանառությունը (Electronic Data Interchange, EDI)
· Կապիտալի էլեկտրոնային շրջանառությունը (Electronic Funds Transfer, EFT),
· Էլեկտրոնային առևտուրը (e-trade),
· Էլեկտրոնային մարքեթինգը (e-marketing),
· Էլեկտրոնային փողը (e-cash)
· Էլեկտրոնային բանկինգը (e-banking)
· Էլեկտրոնային ապահովագրման ծառայությունները (e-insurance)
Այսպիսով «էլեկտրոնային կոմերցիան» դա տեղեկատվական տեխնոլոգիաների վրա հիմնված կոմերցիոն գործունեությունն է, որի կատարման ընթացքում կողմերի փոխհարաբերությունները իրականացվում են էլեկտրոնային ձևով, ֆիզիկական փոխանակման կամ անմիջական ֆիզիկական շփման փոխարեն: Մեկ այլ բնորոշմամբ էլեկտրոնային կոմերցիան` ընդհանրացված մոտեցում է, որը ներառում է գործնական գործընթացների ցանկացած ձև, որը իրականացվում է էլեկտրոնային ձևով` օգտագործելով ՏՀՏ ( Տեղեկատվական և հեռահաղորդակցության տեխնոլոգիաներ ) և էլեկտրոնային ֆինանսատնտեսական գործիքներ (կոմերցիոն տեղեկատվության փոխանակման, գործարքների ու փոխհաշվարկների կատարման, համակարգեր և այլն):
Ձևակերպենք այն գործընթացները և գործարար գործողությունները, որոնք օգտագործում են էլեկտրոնային միջավայրում տեղեկատվության հաղորդման և մշակման համար, որոնք էլ իրենց հերթին կարող են պատկանել էլեկտրոնային կոմերցիային:
· պոտենցիալ պատվիրատուի և մատակարարի հետ կոնտակտի հաստատում,

· կոմերցիոն տեղեկատվության փոխանակում,

· մինչ և հետվաճառքյաին օգնություն (մանրամասն տեղեկատվության տրամադրում ապրանքների և ծառայությունների մասին, պատվիրատուների հետ կոնսուլտացիաների անցկացում և այլն),

· Հաճախորդների (CRM) և մատակարարների (SCM) ուղեկցման ամբողջ պարբերաշրջանի /ցիկլի/ ապահովման համակարգի կազմակերպում,

· շուկայի մարքեթինգային հետազոտությունների ապահովում,

· գովազդ, ապրանքանշանի պրոպագանդում, ապրանքի ու ծառայության առաջխաղացում,

· ֆիզիկական ապրանքների և ծառայությունների, ինչպես նաև էլեկտրոնային նյութերի վաճառք,

· լիցենզիաների տրամադրում,

· փոխհաշվարկներ (օգտագործելով` էլեկտրոնային փողերի փոխանցումը, կրեդիտ քարտերը, էլեկտրոնային չեկերը և փողերը),

· գնումներ,

· տարածում, ներառյալ ինչպես առաքումը և դրա հետևումը ֆիզիկական ապրանքների համար, այնպես էլ անմիջական առաքումը այնպիսի ապրանքների համար, որոնք կարող են տարածվել էլեկտրոնային ձևով,

· հեռահար աշխատանք, 

· ֆակտորինգ,

· վերապատրաստում, ուսուցում,

· լիզինգ,

· քոնսալթինգ,

· ինժեներինգ,

· ներդրումային,

· ապահովագրում,

· բանկայաին ծառայություններ,
· կազմակերպության ռեսուրսների կառավարման ավտոմատացման համակարգերի օգտագործում (MRP, MRPII, ERP, CSRP և այլն), 

· գործարարության ադմինաիստրացում, կամ ղեկավարում (թույլատվություն, հարկեր, մաքսատներ և այլն),

· հաշվապահական հաշվառում,

· կադրերի կառավարում,

· կոմերցիոն համագործակցության այլ ձևեր, ինչպիսին են օրինակ օդային, ջրային և երկաթուղային տրանսպորտով բեռների և ուղևորների փոխադրման տոմսերի պատվիրում և վաճառք:

Էլեկտրոնային կոմերցիան միավորում է կոմերցիոն գործունեության մեջ լայն սպեկտորի հեռահաղորդակցման տեխնոլոգիաների օգտագործումը, ներառյալ` էլեկտրոնային փոստը, ֆաքսը, էլեկտրոնային տեղեկատվության փոխանակում (EDI), էլեկտրոնային վճարումները (EFT), Ինտերնետը, ինտրանետը (կորպորատիվ Ինտերնետ), էքստրանետը  և այլն: 
Էլեկտրոնային կոմերցիան ավելի լայն հասկացություն է քան Ինտերնետ կոմերցիան, քանի որ դրա մեջ մտնում են կոմերցիոն գործունեության այն բոլոր տեսակները, որոնք իրականացվում են էլեկտրոնային ճանապարհով:
Ինտերնետ կոմերցիան էլեկտրոնային կոմերցիան է` սահմանափակված միայն համակարգչային Ինտերնետ ցանցի օգտագործմամբ:
Այսպիսով, ժամանակակից կոմերցիոն գործողությունները, ներառյալ պատվիրումը, փոխադրումը, ստացումը և վճարման ամբողջ պարբերաշրջանը կարող են ամբողջովին իրականացվել էլեկտրոնային ձևով: Էլեկտրոնային փոխգործունեությունը մաքսային և հարկային պարտավորությունների կատարման համար ինքնահաստատող (ավտորիզացնող) կենտրոնների, ինչպես նաև վիճակագրական ինստիտուտների հետ արդեն բավականին լայն տարածում է գտել զարգացած երկրներում, և այսօր փորձ է արվում ներդնել նաև Հայաստանի Հանրապետությունում:
